
13. maí 2002

Efni: Fréttir af störfum réttindanefndar

Það sem af er árinu hefur réttindanefnd haldið fimm formlega fundi. Þá fundaði nefndin nokkrum sinnum með fulltrúum frá BHM og KÍ í tengslum við sameiginlegt málþing samtakanna um kjarasamningalögin sem haldið var 2. apríl s.l. 

Í þessu reglulega fréttabréfi réttindanefndar er tekið saman það helsta sem nefndin hefur fjallað um og afgreitt s.l. hálfa árið.

Formleg erindi:

1. Réttur starfsmanns til að vera undanþeginn næturvöktum

Félag starfsmanna stjórnarráðsins óskaði eftir áliti réttindanefndar á því hvort gæslumaður hjá Rekstrarfélagi stjórnarráðsbygginga (RS) ætti rétt á því að vera fluttur af næturvakt skv. kjarasamningákvæði 2.6.11. Hafði gæslumaðurinn fengið neitun frá RS á þeirri forsendu að starf hans flokkaðist ekki undir reglubundna vaktavinnu í skilningi ákvæðisins. 

Samkvæmt ráðningarsamningi var hann ráðinn í vaktavinnu. Þá fékk hann greiddar 25 mínútur til uppfyllingar vikulegri vinnuskyldu vegna óreglulegs matar- og kaffitíma eins og kjarasamningsákvæði 2.6.9 kveður á um, en þetta ákvæði á við um starfsmenn í vaktavinnu. Jafnframt fengust þær upplýsingar að starfsemi RS væri rekin allan sólarhringinn á vöktum allt árið og vaktavinnukerfið sem þeir færu eftir væri reglulegt. 

Á þessu byggði réttindanefnd álit sitt og komst að þeirri niðurstöðu að um reglulega vaktavinnu skv. reglubundinni vaktskrá væri að ræða og að gæslumaðurinn ætti rétt á því að vera undanþeginn næturvöktum eins og hann hefði óskað eftir, sbr. ákvæði 2.6.11.

2.  Túlkun á kjarasamningsákvæði 2.6.9 um greiðslu 25 mínútna á vakt vegna skerðingar á matar- og kaffitímum

SLFÍ óskaði eftir því að réttindanefnd tæki til athugunar fyrirspurn frá trúnaðarmanni félagsins við St. Franciskusjúkrahúsið í Stykkishólmi. Tilefnið var túlkun sem kom upp á sjúkrahúsinu varðandi kjarasamningsákvæði 2.6.9 um greiðslu 25 mínútna á vakt vegna skerðingar á matar- og kaffitímum. Sú túlkun byggist á upplýsingum frá fjármálaráðuneytinu um að vaktir þurfi að að vera minnst 6 klst. til að greiddar séu 25 mínútur pr. vakt vegna matar- og kaffitíma.

Réttindanefnd hefur áður gefið álit sitt á framangreindu ákvæði, sem er að 25 mínúturnar eigi að vera greiddar á hverja unna vakt óháð lengd vaktar og að það sé sú framkvæmd sem hefur verið ríkjandi innan BSRB. Vegna þessa ágeinings og túlkunar fjmr. á þessu ákvæði fóru fulltrúar frá BSRB á fund með Gunnari Björnssyni hjá Starfsmannaskrifsofu fjármálaráðuneytisins. Staðfesti hann skilning réttindanefndar um að 25 mínúturnar greiðist á hverja unna vakt óháð lengd vaktarinnar.  

3. Starfslok vegna aldurs

SLFÍ óskaði eftir áliti réttindanefndar á réttarstöðu sjúkraliða sem er að nálgast starfslokaaldurinn. Eftirfarandi fjórar spurningar voru lagðar fyrir nefndina og eru þær birtar hér ásamt svörum: „ 

a) „ Má túlka rétt starfsmannsins á þann hátt, að hafi stofnunin ekki frumkvæði að uppsögn geti starfsmaður haldið áfram starfi svo lengi sem hann vill, svo fremi að honum sé ekki sagt upp?“
Kveðið er á um aldurshámark starfsmanna ríkisins í 2. mgr. 43. gr. laga nr. 70/1996, um réttindi og skyldur starfsmanna ríkisins (starfsmannalög). Þar segir „Starfsmanni skal þó jafnan segja upp störfum frá og með næstu mánaðarmótum eftir að hann nær 70 ára aldri.“ 

Samkvæmt greininni hvílir skyldan til að segja starfmanni upp fyrir aldurs sakir á vinnuveitanda. Í raun mætti líta svo á að sé það ekki gert geti starfsmaður unnið þar til hann fái tilkynningu um starfslok sökum aldurs. 

Starfsmannaskrifstofa fjármálaráðuneytisins hefur túlkað þessa grein svo að tilkynna þurfi um starfslok þremur mánuðum áður en viðkomandi starfsmaður nær 70 aldri, sbr. dreifibréf nr. 7/2001. Greinin er hins vegar óljós hvað þetta varðar og mætti í raun túlka hana svo að segja ætti starfsmanni upp næstu mánaðarmót eftir að hann nær 70 aldri og þá vinni hann í þrjá mánuði eftir það.

a) „Má segja starfsmanni upp meðan hann er í veikindaleyfi?“

Almennt hefur verið litið svo á að heimilt sé að segja starfsmanni upp meðan hann er í veikindaleyfi svo framarlega sem veikindaréttur starfsmannsins sé ekki skertur með uppsögn og hefur það verið túlkun BSRB. Hafa ber í huga að ekki er tekið á því í starfsmannalögunum hvort heimilt sé að segja upp starfsmanni í veikindaleyfi. Hins vegar ber að líta svo á að samkvæmt lögunum á að segja starfsmanni upp vegna aldurs þannig að í því tilviki sem hér um ræðir leikur vafi á um að fyrrgreind túlkun eigi við. Þá er rétt að benda á að í kjarasamningsákvæði 12.2.2 segir að laun greiðist ekki lengur en ráðningu er ætlað að standa. 

Engin skýr dómafordæmi eru til um sams konar álitamál er varða uppsagnir í veikindum svo vitað sé. 

b) „Á starfsmaður rétt á að ljúka veikindaleyfi og fá greidd lausnarlaun skv. gr. 2.4.2 og/eða 2.4.3 þrátt fyrir að hann sé orðinn 70 ára?“

Hvað fyrri hluta spurningarinnar varðar er svarið það sama og í b-lið hér að ofan. Hvað rétt hans til lausnarlauna varðar er rétt að benda á það að ekki er verið að leysa hann frá störfum vegna endurtekinnar eða langvarandi óvinnufærni vegna veikinda eða slysa, sbr. ákvæði 12.4. í kjarasamningi SLFÍ, heldur á grundvelli 2. mgr. 43. gr. starfsmannalaga. 

c) „Getur starfsmaður krafist þess að fá að taka sumarleyfi á launum áður en hann er leystur frá störfum af heilsufarsástæðum?“

Sé starfsmaðurinn leystur frá störfum af heilsufarsástæðum getur hann ekki tekið sumarleyfi þar sem sú meginregla gildir að veikindi koma í veg fyrir orlofstöku, sbr. 6. gr. orlofslaga nr. 30/1987. Hins vegar yrði áunninn orlofsréttur (orlofslaun) starfsmannsins greiddur út við starfslok hans þar sem hann getur augljóslega ekki tekið orlofið á öðrum tíma. “

Önnur mál

1. Endurskoðun á lögum um kjarasamninga opinberra starfsmanna

Endurskoðun á lögum um kjarasamninga opinberra starfsmanna hefur verið fastur dagskrárliður á fundum réttindanefndar í vetur. Hefur nefndin farið yfir kosti og galla þeirra leiða sem eru í stöðunni þ.e. óbreytt lög, endurskoðun á lögunum eða afnám þeirra. Þá kom réttindanefndin að skipulagningu á málþinginu um endurskoðun laganna ásamt fulltrúum BHM og KÍ sem haldið var 2. apríl sl. 

2. Vinnureglur um tölvupósts- og netnotkun starfsmanna

Eins og kynnt var í síðasta fréttabréfi þá gaf réttindanefnd umsögn sína á leiðbeiningarreglum Persónuverndar um tölvupósts- og netnotkun starfsmanna. Allar athugasemdir réttindanefndar voru teknar til greina. Í leiðbeiningarreglunum mælir Persónuvernd með því að settar séu sérstakar vinnureglur um netvöktun er gildi á hverjum vinnustað fyrir sig. BSRB telur brýnt að stuðla að slíkri reglusmíð og það sé gert í samráði við aðila vinnumarkaðarins. Tveir fulltrúar frá réttindanefnd hafa hitt fulltrúa BHM og KÍ í tengslum við þessar reglur og var rætt um að óska eftir því við Persónuvernd að stofnunin móti vinnureglurnar í samráði við aðila vinnumarkaðarins.  

3. Sveigjanleg starfslok

Réttindanefnd hefur verið bakhópur fulltrúa BSRB í nefnd um sveigjanleg starfslok. Óskaði nefndin eftir tillögum og ábendingum frá aðildarfélögum BSRB um sveigjanleg starfslok til að fá sem skýrasta mynd á óskir mismunandi hópa. Tók nefndin saman greinargerð og sendi til félaganna með bréfi, dags. 7. maí sl. Verður sú greinargerð kynnt í nefnd um sveigjanleg starfslok.







F.h. réttindanefndar BSRB

Erna Guðmundsdóttir, hdl.

